
Caballero presidenteak errepidean kontuz ibiltzeko eskatu die gidariei, batik bat bidaia motzetan

Oporretako Irteera Operazioa tarteko, urteko lehenengo zazpi hilabeteetan 30 lagun hil direla gogorarazi du; 2007an, berriz, 26 hil ziren

Ostirala, 2008ko abuztuaren 1a. Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak errepidean kontuz ibiltzeko eskatu die gidariei. Hain zuzen ere, abuztuaren 1eko irteera-itzulera operazioa dela-eta, erantzukizun osoz eta baldintza fisiko eta psikiko egokietan gidatu dezaten eskatu die, batik bat Nafarroako errepideetan urteko lehenengo zazpi hilabeteetan hil direnen estatistiken bilakaera kontuan hartuta. 

Prentsaurrekoan, bidaia motzetan ere kontuz ibiltzeko eskatu du kontseilariak. Izan ere, Foru Komunitateko istripu gehienak joan-etorri laburretan gertatzen dira. 

Urtea hasi zenetik, 30 lagun hil dira Nafarroako errepideetan jazo diren zirkulazio istripuetan (herri barruko eta herri arteko bideetan). 2007ko aldi berean, berriz, 26 pertsona hil ziren. Estatuak onartutako neurriak eta Nafarroako Gobernuko Bide Segurtasunaren Estrategia tarteko, estatistiken bilakaera positiboa izan da urteko lehenengo sei hilabeteetan, baina uztailean, joera hori apurtu egin da. Bide Segurtasunaren Estrategiak, hain zuzen, gaiarekin zerikusia duten Departamentuetako jarduna koordinatzen eta bultzatzen du (Herri Lan, Garraio eta Komunikazio Departamentua –gune beltzak ezabatzeko-; Hezkuntza Departamentua –curriculumean bide hezkuntzari buruzko gaiak sartzeko-, edo Lehendakaritza, Justizia eta Barne Departamentua). 
Esan dugun moduan, hildakoen kopuruak behera egin du urteko lehenengo sei hilabeteetan. Gainera, martxoan ez da inor hil Foru Komunitateko errepideetan (2002ko apirilaz geroztik ez zen horrelakorik gertatu), eta maiatzera bitarte, hildakoen kopuruak %60 egin du behera. Hala ere, maiatzean eta ekainean zazpina lagun hil dira (14 guztira), eta ondorioz, urteko lehenengo sei hilabeteetan hildakoen kopuruaren beherakada %15ekoa izan da (uztailaren 1eko datuak). Nolanahi ere, Nafarroako Gobernuko Bide Segurtasunaren 2005-2012 Estrategian 2008rako ezarritako helburua betetzen duen ehunekoa da (hildakoen kopurua %10 jaistea, 2007arekin alderatuta). 2007an, hain zuzen, 48 lagun hil ziren Nafarroako errepideetan, eta horixe da azkeneko urteetako zenbatekorik txikiena. 2006arekin alderatuz gero, hildakoen kopuruak %13 egin zuen behera iaz. Bestalde, 2010. urteari begira, zirkulazio istripuetan hildakoen kopurua %50 gutxitzeko helburua ezarri zuen Europar Batasunak (2000ko datuekin alderatuta), eta gogoan izan behar dugu Foru Komunitateak helburu hori 2006an bete zuela. Hain zuzen, 2000n 118 lagun hil ziren Nafarroan, eta 2006an, berriz, 55. 2008ko uztailean, berriz, 9 lagun hil dira herri barruko eta herri arteko bideetan, eta Caballero kontseilariak adierazi duenez, goititze hori (%15,3) behin-behinekoa izatea espero du. 

Uztailean hildakoak eragin dituzten istripuak honako herri hauetan jazo dira: Altsasun (portugaldar kamioilaria, 27 urtekoa), Ledean (37 urteko zangozarra), Artzibarren (3 urteko neskatxa, Agoitzekoa), Artederretan (Untzueko txirrindularia, 45 urtekoa), Lekunberrin (29 eta 30 urteko bi gazte, Valladolid eta Pontevedrakoak), Amaiurren (frantziar motorzalea, 74 urtekoa), Erriberrin (Zaraitzuko emakumezkoa, 67 urtekoa) eta Iruñean (54 urteko barañaindarra). Hildakoetatik 8 autoa bidetik irtetearen ondorioz hil dira. 
Urtea hasi zenetik, 30 lagun hil dira Nafarroako errepideetan jazo diren 24 istriputan (10 talka, bidetik atera diren 9 ibilgailu, azpian hartutako 4 oinezko -2007an lagun bakarra hil zen horrela-, eta txirrindulari bat). Hildakoetatik 19 gizonezkoak izan dira; 8, emakumezkoak; eta 3, haurrak (2 neska eta mutiko 1). Oinezkoez (4) eta txirrindulariaz (1) gain, hildakoetatik 13 ibilgailuetako gidariak izan dira, eta 12 bidaiariak. Hildakoetatik 2 motorrean zihoazen; 21, auto edo furgonetetan; 1, kamioian; eta 1, nekazaritzako ibilgailu batean. 
Bestalde, herri barruko bideetan 5 lagun hil dira, eta herri arteko bideetan (Nafarroako Gobernuak zuzenean kudeatzen dituen bideak), berriz, 25. 2007ari dagokionez, herri barruko bideetan 4 lagun hil ziren, eta herri arteko bideetan, berriz, 22. 

Kontseilariak adierazi duenez, “zuzena da” gorakadaren berri herritarrei ematea. Nolanahi ere, azpimarratu duenez, hildakoen kopuru handiaren arrazoietako bi honako hauek dira: batetik, Olaguen (Anue) jazotako istripu batean familia bereko 3 lagun hil izana; eta bestetik, beste lau istriputan ibilgailu berean zihoazen bina lagun hil izana. Bestalde, hildakoetatik ia erdiak ibilgailuak aurkako noranzkoko bidean sartu edo errepidetik ateratzearen ondorioz jazotako istripuetan hiltzen omen dira (arreta galdu, bizkorregi joan, edo lo hartzeagatik).
Hartara, kontuz ibiltzeko, atseden hartu ondoren eta arreta osoz bidaiatzeko, eta alkoholik ez edateko eskatu die gidariei. Adierazi duenez, “alkohol tasa seguru bakarra 0,00 da” eta “pertsonen bizitza dago jokoan”. Gainera, istripuetan zauri larriak jasaten dituzten pertsonak ere gogoan izan ditu. 
Istripuei aurrea hartzeko neurriei dagokienez, Foruzaingoaren eta Guardia Zibilaren zerbitzuak aipatu ditu presidenteordeak, eta Nafarroako Gobernuko Administrazioaren jarduna “mugatua” dela gogorarazi du (errepide tarte edo gune arriskutsuak ezabatzea, bide segurtasuneko udal planak sustatzea, in itinere istripuei aurre egitea, motorzaleak babesteko hesiak jartzea, informazioa eta bide hezkuntza, etab.). “Baina ekintza horiek eta beste batzuk ez dira nahikoak: testuinguru horretan lagun gutxiago hil daitezen lortzeko erantzukizuna eta merezimendua nafarrena da, gero eta kultura eta kontzientzia etiko handiagoa duten herritarrena.” – esan du kontseilariak. 
Oharra: www.navarra.es webguneko “Aktualitatea” atalean prentsa ohar honi buruzko argazki bat dago.

